Почитувани,

Во врска со Предлогот на Закон за изменување и дополнување на законот за игрите на среќа и забавните игри, кој министерството за финансии го објави на ЕНЕР, Друштвото за коцкање и обложување МА ГАМИНГ ДООЕЛ Скопје, ги истакнува следните забелешки:
Со Предлогот на Закон за изменување и дополнување на законот за игрите на среќа и забавните игри поднесен од страна на Министерството за финансии се предвидува зголемување на давачките кои се однесуваат по апарат како и по автомат клуб кое нешто е неиздржано и без никаква економска-финансиска агрументација. Веќе постоечката регулатива во Република Северна Македонија е најстрога на Балканот, бидејќи актуелниот Закон за игрите на среќа ги опфаќа сите сегменти од финансиска и безбедносна контрола. Секој апарат во автомат клубовите е 365 дена поврзан со УЈП, со што 24 часа се евидентираат сите уплати и исплати, во реално време.
Недозволиво е за еден економски сектор кој секоја година придонесува во државниот Буџет околу 280 милиони евра и вработува помеѓу 7500 и 10000 луѓе, да не биде консултиран за предлог законските измени на законот за игри на среќа со кои се доведува во прашање опстанокот на конкретната дејност.
Предлог дополнувањето на членот 21 од Законот за игрите на среќа и забавните игри со кој се предвидува „(2)Деловните простории во кои се приредуваат игри на среќа во обложувалници и автоматклуб, томбола од затворен тип и електронски игри на среќа се отвараат на оддалеченост од 500 метри од основни и средни училишта, до кои се доаѓа по најкраткиот безбеден пат.(3) Начинот на утврдување на оддалеченоста ги пропишува министерот за финансии“ е во целост неосновано и неиздржано имајќи го во предвид образложениот на законодавецот дека со постојаниот закон не е уредена оддалеченоста на деловните простории во кои се приредуваат игрите на среќа од основни и средни училишта и високообразовни институции.
Предлогот за дислокација е многу тешко изводлив на терен. Бидејќи согласно постоечката инфраструктурна поставеност, одредено дистанцирање од едно училиште, ќе го приближи објектот каде се приредуваат игри на среќа до друго училиште. Така гледајќи, овој предлог е целосно неспроведлив на терен. Повеќето фирми имаат постоечки лиценци, кои се издадени врз основа на важечкиот Закон, а чиј рок истекува во наредните 5 години. Во секој автомат клуб има сериозни инвестиции, направени по највисоки светски и ЕУ стандарди, фирмите имаат постоечки повеќе годишни договори за закуп на објектите, кои се правени врз основа на одредена правна и финансиска извесност, согласно постоечката регулатива. Во ситуација кога со предложените измени на Законот за игрите на среќа и за забавните игри се дава рок од 1/една/ година за дислокација на деловните простории каде што се приредуваат игри на среќа, неминовно против државата ќе бидат поднесени тужби за надомест на штета, кои ќе предизвикаат тешки финансиски импликации по Буџетот на РСМ
Имајќи го во предвид погоренаведеното предлагаме Министерството за финансии да го повлече овој Предлог на Закон за изменување и дополнување на законот за игрите на среќа и за забавните игри како би се создала можност за активно вклучување на сите заинтересирани страни и изнаоѓање на правилни и логични законски решенија. 
